
MINUTI

Il-Minuti tal-Laqgħa Nru 9, li saret fis-7 ta’ Lulju 2020, ġew ikkonfermati.


IĊ-CHAIRPERSON (Onor. Justyne Caruana): Nagħti merħba lil kull min hawn preżenti għal din il-laqgħa tal-lum. Infakkar li bħal kull laqgħa oħra tal-kumitati tal-Kamra, din il-laqgħa qiegħda tiġi video streamed b’mod dirett u tkun trażmessa fi stadju ulterjuri fuq l-istazzjon tat-televiżjoni tal-Parlament. Lil dawk kollha li se jkunu qegħdin jindirizzaw lil dan il-Kumitat infakkarkom li din hija laqgħa pubblika, u allura dak kollu li tgħidu u tipproduċu huma dokumenti pubbliċi. Però, jekk ikun hemm xi affarijiet li ma tixtiqux li jiġu ppubblikati huwa importanti li tinformaw lill-Kumitat ħalli nimxu skont il-każ. 

L-Onor. Kevin Cutajar.

ONOR. KEVIN CUTAJAR: Sinjura President, niskuża ruħi li għall-aħħar laqgħa li saret m’attendejtx għar-raġuni li kont xogħol u ma laħħaqtx. Jiddispjaċini li ma kellix ċans ninformakom minn qabel.

IĊ-CHAIRPERSON: Nirringrazzjak talli qed tiġbed l-attenzjoni.

Infakkar lil dan il-Kumitat li fuq il-Mejda tal-Parlament qegħedt ir-rapport li għamilna dwar il-‘COVID-19 u t-triq ’il quddiem’, u wkoll għaddejnieh lill-Ministru għall-Finanzi biex ir-rakkomandazzjonijiet ikunu fuq il-Mejda waqt il-formolazzjoni tal-Baġit. Ukoll għaddejna kopja tar-rapport lill-entitajiet li pparteċipaw, u se nkunu qegħdin ngħaddu kopji oħrajn lil diversi entitajiet biex inkomplu nassiguraw li r-rakkomandazzjonijiet jitwettqu. 

Infakkar ukoll li fost ir-rakkomandazzjonijiet li kien hemm, dan il-Kumitat diġà ħadem fuq sensiela minnhom u diġà kellna eżitu tajjeb. 

Sadanittant, wara l-laqgħa li għaddiet kellna aġġornament minn Transport Malta, mingħand is-Sur Ruben Said mis-Sezzjoni tal-Enforcement Gozo, u dawn ukoll ġew inklużi fir-rapport li semmejt. 

Kellna wkoll il-laqgħa mal-Isqof elett, l-Eċċellenza Tiegħu Mons. Anton Theuma, li saret fit-13 ta’ Lulju fil-11.00 a.m. fil-Kurja ta’ Għawdex, fejn ġew skambjati diversi ideat, kif ukoll kien hemm qbil li jkun hemm laqgħat perjodiċi biex inkunu nistgħu niddiskutu materji ta’ importanza komuni, għaliex ir-rwol tad-Djoċesi f’Għawdex huwa importanti ħafna, u qam punt dwar l-Att tal-2019 dwar l-Ugwaljanza. 

Ngħaddu issa għall-kontinwazzjoni tad-diskussjoni tal-materja li għandna llum, u se nibdew niddiskutu l-Fondi tal-Unjoni Ewropea u l-iState Aid. 


FONDI TAL-UNJONI EWROPEA U L-ISTATE AID

IĊ-CHAIRPERSON: Għal din il-laqgħa ġew mistiedna s-Sur Joseph Borg, President tal-Gozo Business Chamber, li se jitkellem fuq l-iState Aid fil-kuntest tal-ekonomija Għawdxija, u Dr Gordon Cordina, Executive Director - E-Cubed Consultants, li wkoll se jagħtina preżentazzjoni fuq dokument li ġie ppreżentat waqt l-INSULEUR General Assembly li saret f’Għawdex. Infakkar ukoll li l-Gozo Business Chamber għandha l-Presidenza tal-INSULEUR u l-laqgħa ġenerali saret ukoll f’Għawdex stess. 

Ipprivileġġjati  li għandna wkoll fostna lis-Sur Paul Zahra, Segretarju Permanenti fuq il-Fondi Ewropej fil-Ministeru għall-Affarijiet Barranin u Ewropej. 

Nistieden issa lis-Sur Paul Zahra biex ġentilment jindirizza lil dan il-Kumitat u jiftħilna d-diskussjoni. Always a pleasure to see you.

IS-SUR PAUL ZAHRA (Segretarju Permanenti fi ħdan il-Ministeru għall-Affarijiet Barranin u Ewropej): Sinjura President, nice to see you wkoll u grazzi tal-istedina għal din il-laqgħa tal-Kumitat. Din hija tema li xi ftit jew wisq tolqot il-ħidma tiegħi kemm bil-kappell ta’ Segretarju Permanenti, kif ukoll bil-kappell ta’ Chairman tal-iState Aid Monitoring Board, u allura ma nafx huwiex vantaġġ jew żvantaġġ.

IĊ-CHAIRPERSON: Għalina vantaġġ. 

IS-SUR PAUL ZAHRA: Definittivament hemm sfumaturi diversi fejn jidħlu l-investiment u kif wieħed jista’ jippermetti għajnuna biex ċertu investiment isir, investiment kemm f’dak li għandu x’jaqsam mal-infrastruttura, kif ukoll investiment biex jgħin lill-komunità tan-negozju tmexxi ’l quddiem il-proġetti u l-inizjattivi tagħha. Naħseb li l-fondi Ewropej huma mekkaniżmu li jikkomplementa lill-fondi nazzjonali biex jagħmlu differenza fl-iżvilupp ekonomiku ta’ pajjiżna, u Għawdex jibbenefika minn fondi Ewropej. Matul dawn l-aħħar snin minn meta sirna Membri tal-Unjoni Ewropea, Malta ggwadanjat minn fondi Ewropej, u Għawdex iggwadanja wkoll, u minn dejjem kien hemm impenn biex ikun hemm persentaġġ ta’ fondi mmirati kemm jista’ jkun biex jintnefqu f’Għawdex. Dik il-mira matul is-snin intlaħqet sew fil-Fondi ta’ Koeżjoni, il-fondi l-kbar – li nstemgħu ħafna – fosthom l-ERDF, l-ESF u l-Cohesion Fund, kemm mill-aspett li Għawdex ikun qed jibbenefika mill-investiment li jkun isir fiż-żewġ gżejjer – għax jekk għandek improvements fil-kwalità tal-ilma qed isir titjib għal kulħadd – kif ukoll Għawdex b’mod dirett bi proġetti u inizjattivi għall-Għawdxin li jgħixu u jaħdmu Għawdex. Allura għandek dan il-benefiċċju tal-fondi Ewropej. 

Kif għedt diġà, l-impatt tal-fondi Ewropej jidher mhux biss għaliex nagħmlu l-pubbliċità neċessarja u kull meta jkun hemm xi proġett ikun hemm il-logos neċessarji, imma naħseb li ċerti ċifri juru li l-impatt tal-fondi Ewropej kien materjali biex jikkomplementa inizjattivi nazzjonali fl-iżvilupp ekonomiku u soċjali ta’ pajjiżna. Ħafna drabi naħsbu fil-fondi Ewropej għal dawk li huma the hard projects, l-investiment li tmissu b’idejk, però hemm ħafna investiment mill-ESF f’taħriġ u inkoraġġiment biex jiġu ingaġġati nies f’intrapriżi diversi, u dak ukoll huwa impatt importanti ħafna fl-iżvilupp mhux biss ekonomiku imma wkoll soċjali, għaliex l-impjieg ifisser dinjità lill-individwu, hija opportunità biex dak li jkun ikun jista’ jgħix kwalità ta’ ħajja dejjem aħjar. Ir-regoli tal-iState Aid, anke in vista tad-diskussjoni li kien hawn f’dan il-Kumitat, ħafna drabi wieħed iħares lejhom bħala li jillimitaw x’tista’ tagħmel. Fir-realtà huma regoli li wieħed irid jara t-tajjeb u l-ħażin tagħhom, però huma regoli li jirregolaw lil kulħadd. Allura meta wieħed qed jagħti xi għajnuna biex isir investiment, pajjiżi oħrajn, reġjuni oħrajn se jkollhom ir-restrizzjonijiet tagħhom ukoll. Mingħajr restrizzjonijiet il-probabbiltà hi li l-kompetizzjoni fis-Suq Ewropew, inkluż f’pajjiżna, taf tkun ħafna iktar differenti milli hi llum. Naħseb id-diskussjoni primarja mhijiex jekk għandux ikun hemm regoli, għax inkella tkun free for all! Jista’ jkun li min għandu iktar flus jista’ jħawwad ħafna iktar minn min m’għandux flus, u allura wieħed irid jara x’tista’ tagħti biex tinċentiva lin-negozju u lill-komunità kummerċjali. Il-mistoqsija hi l-flessibbiltà tar-regoli, u allura jekk ir-regoli għandhomx biżżejjed biex jippermettulna nagħtu l-għajnuniet u biex inkunu prattiċi biżżejjed fl-implimentazzjoni ta’ dawn ir-regoli. 

Ħalli nibda minn tal-aħħar. Billi r-regoli huma għal kulħadd, bil-flessibbiltajiet tagħhom, naħseb li t-track record ta’ pajjiżna huwa pożittiv, fis-sens illi pajjiżna ta State Aid matul is-snin f’ammont mhux żgħir, imma uża r-regoli biex ikun jista’ jinċentiva setturi tal-ekonomija li kienu prijorità għall-pajjiż f’dak il-perjodu partikolari. Allura naħseb li minn dak l-aspett ir-regoli ma żammewniex wisq li nkunu nistgħu nagħmlu ħafna affarijiet li xtaqna nagħmlu. Ir-regoli forsi mhux dejjem jirriflettu l-partikolaritajiet f’ċirkostanzi partikolari tar-reġjuni li jkunu jeżistu fl-Unjoni Ewropea, inkluż Għawdex. U hawnhekk fejn id-diskussjoni fuq kif wieħed jinċentiva, kif wieħed jista’ jagħti għajnuna, tqum il-mistoqsija: Ir-regoli huma biżżejjed u jirriflettu ċ-ċiskostanzi ta’ pajjiżna, Malta u Għawdex, u ta’ Għawdex b’mod partikolari?

Tissemma ħafna d-diskussjoni li Għawdex għandu double insularity, li hija realtà. Kultant dak li jkun jaħseb li hija xi cliché, imma hija realtà u forsi r-regoli mhux dejjem ikunu qegħdin jirriflettu ċ-ċirkostanzi partikolari. Matul is-snin intużat leġiżlazzjoni partikolari, li aħna nsibuha de minimis, li tippermetti ċertu tip ta’ għajnuna biex tgħin lill-intrapriżi b’regoli pjuttost simplifikati ħafna. U matul is-snin dan l-ammont ta’ għajnuna li tista’ tagħti beda jiżdied minn perjodu għall-ieħor. Illum hemm threshold ta’ €200,000 lil kull undertaking fuq perjodu ta’ tliet snin, li għal ċerti ċirkostanzi kienet tajba u suffiċjenti, u hija tajba u suffiċjenti. Jekk wieħed iħares lejn it-tip ta’ skemi li ġew disinjati matul is-snin, ir-regola tad-de minimis għenet – jien ngħid għenet bil-kbir – biex wieħed ikun jista’ jagħti l-inċentivi neċessarji, u jirrifletti r-realtajiet ta’ pajjiżna, inkluż ta’ Għawdex. Ir-regoli huma ristretti, u allura naħseb parti mid-diskussjoni llum hija jekk il-€200,000 li teżisti llum għall-intrapriżi hijiex biżżejjed jew le.

IĊ-CHAIRPERSON: Adegwata?

IS-SUR PAUL ZAHRA: Sal-lum intuża b’mod tajjeb u kien suffiċjenti għal ħafna mill-affarijiet li pajjiżna xtaq jagħmel. Jekk wieħed iħares ’il quddiem irid jistaqsi: Din se tibqa’ hekk? U jekk iva, x’inhuma s-soluzzjonijiet? Hawnhekk li qed nipprova ngħid hu li r-regoli qegħdin hemmhekk u naħseb li huwa fl-interess ta’ kulħadd li jkun hemm regoli. F’ċerti oqsma r-regoli ppermettewlna, bil-flessibbiltajiet tar-regoli stess, imma anke bl-intellett tagħna l-Maltin u l-Għawdxin, li nsibu l-parametri addattati biex ninċentivaw fejn xtaqna ninċentivaw. Però fix-xhur li ġejjin ir-regoli tal-iState Aid se jiġu riveduti għaliex dawn jiġu riveduti kull meta jkollok financial framework ġdid, għax għalkemm m’għandhomx x’jaqsmu ma’ xulxin, dejjem jaħdmu back-to-back. Kull meta jkun hemm diskussjoni fuq cycle tal-MFF, ikollok diskussjoni fuq ir-regional aid map ta’ pajjiżna u tar-reġjuni l-oħrajn tal-Unjoni Ewropea, u allura r-regional aid map tistabbilixxi kemm tista’ tagħti għajnuna, il-persentaġġ li tista’ tagħti għajnuna fir-reġjuni partikolari, u wkoll ir-regoli li wieħed jista’ jagħti dik l-għajnuna. 

La semmejt ir-regional aid map naħseb li huwa tajjeb li ngħaddi kumment hawnhekk, għaliex kultant meta jkolli diskussjoni fuq state aid u Għawdex dejjem tqum din il-mistoqsija. Billi aħna pajjiż żgħir u billi għall-fini ta’ klassifikazzjoni, statistika, Malta u Għawdex huma kkonsidrati qishom reġjun wieħed – level 2 – il-massimu ta’ għajnuna li nistgħu nagħtu f’Malta u f’Għawdex hu l-istess. Mela Għawdex għandu l-massimu ta’ għajnuna li jista’ jirċievi daqs Malta. F’pajjiżi oħrajn, jista’ jkollok reġjuni li jagħtu għajnuna iktar minn reġjuni oħrajn. Fil-Ġermanja mhux kull reġjun jagħti bl-istess aid intensity, bl-istess livell ta’ għajnuna, imma Malta nagħtu l-istess massimu ta’ għajnuna, kemm jekk inti għandek stabbiliment f’Malta u jrid jinvesti, kif ukoll jekk għandek stabbiliment Għawdex u jrid jinvesti.

IĊ-CHAIRPERSON: Għall-benefiċċju ta’ min qed jismagħna, għaliex ovvjament aħna familjari ma’ dan it-tip ta’ jargon, forsi wieħed jispjega iktar kif jiġi fformolat il-capping, xi proċeduri hemm, diskussjonijiet mal-Kummissjoni, eċċ.

IS-SUR PAUL ZAHRA: Dawn il-persentaġġi ħafna drabi jsiru l-ewwel u qabel kollox abbażi tal-iżvilupp ekonomiku tar-reġjuni kkonċernati. Mela, jekk għandek reġjun żviluppat ħafna, ħafna drabi tista’ tagħti anqas għal investiment fir-reġjun tiegħek. L-iskop tal-inċentiv ħafna drabi jkun biex inti tgħin, tinċentiva reġjuni li qegħdin iktar lura, tkun tista’ tagħtihom iktar għajnuna billi tinvesti hemm aktar minn reġjuni oħrajn. Mela, l-ewwel ħaġa huwa l-iżvilupp ekonomiku ta’ pajjiżna, il-GDP ta’ pajjiżek. Ċerti pajjiżi kbar għandhom numru ta’ reġjuni, u mhux kull reġjun hu l-istess. Londra differenti minn Cardiff jew minn post ieħor, u l-istess pajjiżi oħrajn tal-Unjoni Ewropea. Mela allura jsir eżerċizzju ta’ statistika biex ir-reġjuni jiġu kklassifikati skont kemm huma żviluppati mill-aspett ekonomiku u skont l-iżvilupp ekonomiku tagħhom wieħed iħares lejn kemm għandna bżonn li l-pajjiż jagħti għajnuna lil min se jinvesti f’dak ir-reġjun. Tinftiehem li aktar kemm inti dgħajjef, kemm inti anqas żviluppat, iċ-ċans huwa li l-investiment ma jmurx hemm. Mela biex tinċentiva l-investiment, biex tinċentiva dik id-deċiżjoni, tkun tista’ bħala pajjiż jew bħala reġjun tagħti għajnuna iktar milli kieku l-pajjiż hu żviluppat, u allura d-deċiżjoni li wieħed jinvesti f’dak ir-reġjun tkun ħafna iktar faċli jew ikollha inqas intoppi minn reġjuni anqas żviluppati. Il-prinċipju ġenerali huwa hekk f’termini ħfief ħafna. Dawn ir-regional aid maps, kif semmejt l-ewwel, jiġu mfasslin meta jkun hemm id-diskussjoni fuq l-MFF għaliex hemmhekk isir ranking tal-pajjiżi, tittieħed l-istatistika u wieħed ikun qed iħares lejn ir-reġjuni differenti kif inhuma. 

Fejn pajjiż għandu ħafna reġjuni, il-pajjiż jiddiskuti wkoll mal-Kummissjoni biex jara f’liema reġjuni wieħed għandu jagħti aktar minn post ieħor, però in total ikun hemm limitu fuq x’tista’ tagħti. Fil-każ ta’ Malta, jekk se nagħtu l-massimu f’Malta, ma nistgħux nagħtu l-massimu plus għal Għawdex. Jekk irridu nagħtu lil min qed jinvesti f’Għawdex iktar milli lil min qed jinvesti f’Malta abbażi ta’ din ir-regional aid map, lil min qiegħed f’Malta rridu nagħtuh inqas milli qegħdin nagħtuh illum. Jiġifieri hemmhekk fejn f’pajjiżna matul is-snin dejjem ħadna r-regional aid map bħala gwida biex tkun tista’ tagħti l-massimu tal-għajnuna possibbli jekk il-proġett ikun wieħed li l-Gvern ikun jixtieq li jissapportjah jew ikun jikkwalifika taħt skemi approvati diġà. 

Hawnhekk vis-à-vis top-ups għal reġjun u mhux ieħor fil-każ ta’ pajjiżna huwa daqsxejn diffiċli minħabba l-qafas li qegħdin nitkellmu dwaru. Sal-lum żgur huwa diffiċli bir-regoli tal-lum. Imma li hu żgur hu li min qed jinvesti Għawdex, u allura min qiegħed Għawdex, għandu realtajiet xi ftit differenti minn ta’ pajjiżna. Waħda mir-realtajiet huwa t-trasport, u allura hemmhekk fejn ir-regoli tal-iState Aid ippermettew li minħabba li Għawdex għandu spejjeż addizzjonali ta’ trasport minn Malta … Qegħdin nitkellmu fuq gżira li għall-provvisti tagħha tiddependi fuq gżira oħra, li hi Malta, biex ikollha l-materja prima tagħha, biex tkun tista’ ssiefer b’mod internazzjonali mill-ajruport, eċċ. Mela allura hemmhekk ir-regoli ppermettew li l-Istat jista’ jissapportja t-trasport bejn Malta u Għawdex permezz ta’ public service obligation contract biex wieħed ikun jista’ jiggarantixxi servizz b’mod konsistenti, dipendibbli u affordabbli bejn iż-żewġ gżejjer. Mela filwaqt li b’mod ġenerali dan mhuwiex possibbli għaliex inti qed tgħin l-intrapriżi, ir-regoli tal-kompetizzjoni huma flessibbli biżżejjed biex jindirizzaw sitwazzjonijiet partikolari – f’dan il-każ id-dependability ta’ transport regolari u sigur bejn iż-żewġ gżejjer, li jaqa’ taħt a PSO contract. Però dak biżżejjed jew le? U allura tqum il-mistoqsija li min qed jopera f’Għawdex irid iħallas – dan mhux b’xejn. S’issa qegħdin nitkellmu fuq li s-servizz jeżisti imma xorta qed iħallas tiegħu. U hemmhekk fejn ir-regoli huma ħafna iktar ristretti għaliex ir-regoli tal-kompetizzjoni fejn jidħlu dawn li nsejħulhom operating aid, jiġifieri li tissussidja l-operat b’mod konsistenti, huma ristretti ħafna. U hemmhekk naħseb fejn ir-regoli, flimkien mad-diskussjoni bejn l-istakeholders, wasslu biex ikun hemm mekkaniżmi li permezz tagħhom f’numru ta’ ċirkostanzi rnexxielna nindirizzaw parti minn dik il-problema, parti minn dak il-handicap addizzjonali għal min qiegħed jopera f’Għawdex. 

Issemma wkoll il-COVID-19, u allura r-regoli tal-kompetizzjoni kienu sensittivi jew bqajna bl-istess regoli ta’ qabel? Hawnhekk irrid ngħid li kien hemm tibdil fir-regoli tal-kompetizzjoni minħabba l-COVID-19 billi ġew introdotti regoli aktar flessibbli ta’ kif wieħed jista’ jgħin fiċ-ċirkostanzi partikolari li pajjiż jew reġjun ikun għaddej minnhom. Biex wieħed jifhem kemm kien hemm flessibbiltà, nista’ ngħid li l-famuża de minimis ta’ €200,000, li semmejt l-ewwel, saret €800,000, u din saret over and above il-€200,000 li kien hemm qabel. Mela allura jekk ikun hemm intrapriża lil ntlaqtet ħażin minħabba l-COVID-19 u jkollha bżonn xi forma ta’ għajnuna, jista’ jkollok skemi li jissapportjawha sa €800,000 biex dak li jkun jindirizza dik il-problema. U kien hemm skemi oħrajn, flessibbiltajiet oħrajn, li ġew introdotti fil-leġiżlazzjoni tal-kompetizzjoni biex il-pajjiżi u r-reġjuni jkunu jistgħu jirreaġixxu għal din iċ-ċirkostanza straordinarja. 

Pajjiżna uża din il-flessibbiltà u introduċa numru ta’ skemi, kemm skemi orizzontali, fosthom l-iskema li introduċiet il-Malta Enterprise ta’ sapport fis-salarji tal-ħaddiema – short-term work benefit – li hija skema li tinvolvi miljuni kbar ta’ ewro u hija approvata taħt ir-regoli tal-iState Aid u li qed tirreaġixxi għal ċirkostanzi straordinarji. F’ċirkostanzi normali, dik it-tip ta’ għajnuna, filwaqt li fil-prinċipju hija possibbli, żgur mhux possibbli f’dak il-kobor. 

Kien hemm miżuri oħrajn, pereżempju skemi li introduċa l-Malta Development Bank permezz ta’ sussidji fuq l-imgħaxijiet ta’ intrapriżi f’dan il-perjodu partikolari. Li qed ngħid jien hu li l-leġiżlazzjoni restrittiva tal-kompetizzjoni tal-iState Aid irreaġixxiet għaċ-ċirkostanzi straordinarji tal-COVID-19 u wasslet biex illum għandna skemi fis-seħħ li qegħdin jintużaw b’mod attiv, uħud minnhom attiv ħafna, biex jindirizzaw din ir-realtà. 

Inħares ftit ’il quddiem. Kif diġà aċċennajt l-ewwel, bħalissa bdiet id-diskussjoni fil-livell Ewropew ta’ kif għandhom ikunu r-regoli mis-sena 2021 ’il quddiem – fir-realtà, probabbilment mis-sena 2022, għaliex iridu ftit flessibbiltà minħabba t-timelines, imma dik id-diskussjoni għadha qed issir. Li hu żgur hu li f’xi punt fil-futur qarib ir-regoli li hemm illum iridu jinbidlu. U allura hemmhekk fejn tqum il-mistoqsija oriġinali tiegħi: Ir-regoli li għandna llum – jien ngħid li servewna sew b’mod ġenerali – huma tajbin biżżejjed meta wieħed iħares ’il quddiem għall-ħteġijiet tal-ekonomiji tagħna, kemm ta’ Malta, kif ukoll tar-realtajiet ta’ Għawdex? Waħda mill-affarijiet li ħafna drabi tqum – u kont qed nitkellem anke ma’ kollegi li qegħdin preżenti hawnhekk – hi li d-de minimis għandha tiżdied għal pajjiżna, għaliex €200,000, jekk tirdoppja jew tkun iktar, tagħti ħafna iktar flessibbiltà. L-opinjoni tiegħi hija ċara: aħna bħala pajjiż u bħala regola – dejjem f’livell Ewropew – immorru għal flessibbiltà massima possibbli, imbagħad wieħed jara dik il-flessibbiltà għandux bżonnha jew le. Imma dejjem flessibbiltà massima. Irrid ngħid li mhux il-Membri kollha tal-Unjoni Ewropea li jkunu f’dik id-diskussjoni fejn inkun jien u oħrajn ikunu tal-istess ħsieb, għaliex ikun hemm pajjiżi li, jew minħabba filosofija jew minħabba raġunijiet oħrajn, ma jkunux iridu flessibbiltà kbira. Allura ħafna drabi mhux biss il-Kummissjoni li forsi tirreżisti li tkun iktar flessibbli f’dan it-tip ta’ regoli, imma ġieli jkunu wkoll membri stati stess li jkunu kontra li jkun hemm din il-flessibbiltà. Aħna ġejjin minn filosofija differenti, però mhux dejjem inkunu fil-maġġoranza; ġieli nkunu fil-minoranza ta’ dak il-ħsieb. Allura, dak li forsi jidher sempliċi mhux dejjem ikun daqstant sempliċi – u tajjeb  li wieħed isemmi dan – għaliex fejn jidħol state aid, il-kompetenza primarja, il-kompetenza assoluta, hija f’idejn il-Kummissjoni. Jiġifieri r-regoli u d-deċiżjonijiet fuq l-iState Aid teħodhom il-Kummissjoni. 

IĊ-CHAIRPERSON: Forsi nispjegaw ukoll il-proċess.

IS-SUR PAUL ZAHRA: Meta qed ngħid regoli tal-iState Aid dawn huma liġijiet Ewropej u allura, ladarba Malta hija membru tal-Unjoni Ewropea, dawn il-liġijiet japplikaw għalina wkoll. Mela, biex wieħed ikun jista’ jagħti għajnuna lil negozju biex jinvesti, wieħed għandu numru ta’ toroq quddiemu: jew ifassal skema, u allura jfassal skema ta’ għajnuna – ftit ilu semmejt skema tal-Malta Enterprise, pereżempju – biex diversi intrapriżi jkunu jistgħu jibbenefikaw minnha. Meta tfassal skema, għandek skemi li tista’ tfassalhom u tiżgura li qed tottempora ruħek mal-Liġi Ewropea. Però, għandek skemi jew għajnuniet oħrajn li trid permess minn qabel mill-Unjoni Ewropea. Allura, wieħed irid ifassal l-iskema, imur għand il-Kummissjoni Ewropea biha, u l-Kummissjoni Ewropea tiddeċiedi jekk dik l-iskema hijiex tajba jew le, u tittieħed deċiżjoni. Il-Kummissjoni – u hawnhekk se nkun tekniku – hija l-gwardjan tat-trattat fejn jidħol state aid. Jiġifieri l-Kummissjoni għandha responsabbiltà mit-Trattat tal-Unjoni Ewropea li tiżgura li fejn jidħol state aid l-affarijiet mexjin kif suppost fil-pajjiżi kollha. Mela, biex tagħmel hekk għandha s-saħħa legali, li jagħtihulha t-Trattat stess, li hi tiddeċiedi, m’għandhiex bżonn tmur kunsilli ta’ ministri Ewropej biex tiddeċiedi għajnuna li qed tingħata hijiex tajba jew le, u tmur għall-vot. Imma tiddeċiedi hi, il-Kummissjoni Ewropea.

IĊ-CHAIRPERSON: Semmejt żewġ kategoriji. 

IS-SUR PAUL ZAHRA: Hekk hu; hemm kategorija li tikkonsisti fi skema jew ad hoc aid, li permezz tagħha tkun qed tagħti għajnuna lil intrapriża partikolari. F’Malta fil-passat kellna, pereżempju, l-għajnuna għar-ristrutturar tal-Air Malta u tax-Shipbuilding, jiġifieri għandek skemi partikolari jew miżuri partikolari biex tgħin intrapriża partikolari. Jew inkella tagħmel skema fejn qed tiftaħ il-possibbiltà li numru ta’ applikanti jistgħu jmorru u jibbenefikaw minn din: mhux applikazzjoni waħda waħda, imma jmorru u sakemm jottemporaw ruħhom magħhom tkun tista’ tingħata. Semmejna l-Malta Enterprise, imma numru ta’ kumpaniji jibbenefikaw minn skemi tal-Malta Enterprise. M’għandniex għalfejn immorru kull darba kumpanija kumpanija għand il-Kummissjoni Ewropea biex tapprovahom waħda waħda. Ladarba l-iskema tkun approvata, sakemm inti tottempora ruħek ma’ dik l-iskema, il-Malta Enterprise tista’ tagħti l-għajnuna lill-kumpaniji li japplikaw u jikkwalifikaw taħt dik l-iskema. 

It-tieni triq li ħafna drabi tintuża hija dik tad-de minimis, li hija aid imma hija compatible. Hija aid ikkonsidrata li hi żgħira wisq li tikkawża xi problemi fis-Suq Ewropew, u dik it-triq tintuża mhux biss minn Malta imma wkoll minn diversi pajjiżi oħrajn tal-Unjoni Ewropea. Hawnhekk qed inkun ġenerali ħafna, għaliex imbagħad fil-qasam tal-istate aid għandek acquis, jiġifieri għandek leġiżlazzjoni speċjalizzata skont il-materja li qed tittratta. Pereżempju, jekk qegħdin nitkellmu dwar il-qasam tas-sajd, id-de minimis tal-€200,000 li semmejt qabel ma tapplikax. Fis-sajd, huwa ferm inqas – huwa ta’ €30,000 – għaliex huwa kkonsidrat settur sensittiv f’livell Ewropew u allura t-tip ta’ għajnuna permissibbli li pajjiż jista’ jagħti bid-de minimis lil kull undertaking huwa iktar ristrett. 

Fil-qasam tal-agrikoltura l-istess, l-ammont huwa iżgħar minn €200,000, anzi biex nikkomplikawha iktar – ma rridx nikkomplikaha iktar – fil-qasam tas-sajd u tal-agrikoltura, apparti li hemm limitu ta’ kemm tista’ tagħti lil kull intrapriża – aħna nużaw il-kelma “undertaking” – għandek limitu nazzjonali. Jiġifieri l-Kummissjoni Ewropea tara d-daqs tas-suq tal-agrikoltura u d-daqs tas-suq tas-settur tas-sajd ta’ pajjiżna, kif ukoll ta’ reġjuni u l-Istati Membri l-oħrajn tal-Unjoni Ewropea u għal kull pajjiż tgħid li lis-sajjieda jew lir-raħħala u l-bdiewa tista’ tagħtihom massimu s’hawnhekk fuq perjodu ta’ tliet snin, waqt li l-pajjiż kollu ma jistax jagħti aktar minn dan l-ammont. Jiġifieri hemmhekk anke jekk tipprova tagħti €300,000 lil kull sajjied, it-threshold nazzjonali ma jkunx biżżejjed. Jiġifieri għandek dawn ir-restrizzjonijiet fuq area speċjalizzata. Semmejna l-PSO, jiġifieri r-regoli tal-PSO ukoll huma partikolari. Jekk se nagħmlu PSO fuq il-baħar, ir-regoli huma ftit differenti mill-PSO fuq l-art, allavolja huwa trasport. Mela għandek regoli ġenerali, u għandek oħrajn speċjalizzati. Jien qed nibqa’ pjuttost fuq il-mainstream iktar milli fuq l-area speċjalizzata.

IĊ-CHAIRPERSON: Nifhmu l-pożizzjoni tiegħek. 

IS-SUR PAUL ZAHRA: Fix-xhur li ġejjin, fil-qasam tal-iState Aid wieħed irid jara l-leġiżlazzjoni kif se tinbidel. Aħna, mill-aspett ta’ State Aid Monitoring Board, kull meta jkun hemm din it-tip ta’ diskussjoni nqassmu l-leġiżlazzjoni li tkun qed tiġi proposta mhux biss lill-Gvern, lid-dipartimenti, ministeri u entitajiet tal-Gvern, imma anke lill-key stakeholders li jirrappreżentaw lin-negozji, lil min iħaddem u lill-unions, u ġieli niltaqgħu magħhom biex aħna wkoll naraw x’inhi l-esperjenza hemm barra ta’ dak li qed jiġi propost, u Malta x’għandha x’tipproponi f’dan il-qasam. Dik hija l-ewwel parti.

Għall-futur, bħalissa hemm ukoll id-diskussjoni fuq ir-regolamenti tal-Fondi Ewropej. Id-diskussjonijiet fuq l-MFF huma kważi konklużi. Wieħed irid jara l-Parlament Ewropew ... Però huma kważi konklużi. Matul dawn l-aħħar xhur inbeda x-xogħol – għaliex il-proċess ilu li beda; hawn issa qed nilbes il-kappell l-ieħor tiegħi – biex wieħed ifassal mhux biss il-partnership agreement, li huwa programm strateġiku b’mod ġenerali ta’ kif se nużaw il-fondi kollha tal-Unjoni Ewropea ta’ cohesion matul is-seba’ snin li ġejjin – il-perjodu li jmiss kif se nużaw dawn il-fondi, bħalma nafu, hu mis-sena 2021 sas-sena 2027 – imma qegħdin fil-proċess li nfasslu wkoll operational programmes għall-programmi diversi ta’ finanzjament, fosthom ERDF, ESF, cohesion, tal-borders, tal-agrikoltura, tal-istrategic plan, tal-fisheries, ta’ sigurtà, eċċ. Hemm numru ta’ programmi u bħala parti minn dan il-proċess, is-sena l-oħra ingaġġajna konsulenti li qegħdin jgħinuna f’dan il-proċess. Ħassejna li għandna nwaqqfu working group jew kumitat biex jagħtina input mingħand stakeholders differenti. Għandna ħamsa; erbgħa minn dawn il-laqgħat konna lestejniehom sa Frar li għadda. Allura, post-COVID-19 l-aħħar grupp kien Għawdex, għaliex wieħed mill-oqsma li ffokajna fuqhom huwa Għawdex, mhux biss biex nisiltu l-ħteġijiet ta’ Għawdex, imma wkoll biex naraw li Għawdex ikollu dimensjoni orizzontali fil-prijoritajiet kollha. Din il-laqgħa, issa li s-sitwazzjoni tal-COVID-19 donnha tjiebet – u jalla nibqgħu hekk fil-ġranet li ġejjin – huwa mistenni li ssir fil-bidu tal-ġimgħa d-dieħla, nhar it-Tlieta li ġej. Stedinna numru ta’ stakeholders li jistgħu jikkontribwixxu b’mod attiv f’din id-diskussjoni, u se jkollna laqgħa skedata għal Għawdex biex niddiskutu l-findings tagħna, fejn qegħdin naraw li huma l-s-saħħa, id-dgħufijiet, l-opportunitajiet u t-theddid għal Għawdex, imma wkoll nisimgħu mingħand l-istakeholders l-ideat u l-punti tagħhom biex wieħed ikun jista’ ikompli jimmatura dawn l-operation programmes li jien semmejt aktar kmieni. 

Sinjura President, se nieqaf hawnhekk. Ma nafx indirizzajtx il-punti kollha li xtaqtu tisimgħu dwarhom matul din il-laqgħa. Ovvjament, inħalli f’idejkom jekk għandkom xi punti jew kjarifiki li tixtiequ tagħmlu. 

IĊ-CHAIRPERSON: Grazzi ħafna, Sur Zahra. L-ispjegazzjoni li tajt u li tlabniek ovvjament hija intiża biex ninformaw ukoll lill-pubbliku dwar ċertu jargon u affarijiet li jkunu għaddejjin li dak li jkun forsi ma jifhimhomx jew forsi ma jolqtuhx. Ċertament dwar il-fatt tad-de minimis, pereżempju, għalkemm nitkellmu spiss dwarha, forsi min ikun qed jismagħna ma jafx x’inhi. Nafu li hemm diversi għajnuniet minn entitajiet differenti u minn ministeri differenti, però ma tistax tibbenefika più di tanto għaliex, jekk tilħaq dak l-ammont, ikun hemm kemm ikun hemm għajnuniet, inti ma tistax tibbenefika minnhom għaliex tkun ilħaqt dak l-ammont. Il-fatt li fid-dawl tal-COVID-19 saru diskussjonijiet u kien hemm anke estensjonijiet, fl-opinjoni tiegħi jfisser illi hemm element ta’ flessibbiltà meta jkun hemm ċerti ċirkostanzi u ċertu ambjent. Jiġifieri għandna preċedent, għandna esperjenza li qed turi li jista’ jsir hekk, ovvjament minħabba l-eżistenza tal-COVID-19. Però, kif kellna l-opportunità niddiskutu, meta nitkellmu fuq il-COVID-19 qed nitkellmu fuq timeframe. Imbagħad ovvjament hemm il-fażijiet l-oħrajn, speċjalment il-post COVID-19. Allura wieħed irid jiddiskuti wkoll kemm l-estensjoni tad-de minimis għandha tkun prolungata biex mhux biss min waqa’ lura jerġa’ jirkupra, imma biex nassiguraw ukoll li jkun hemm iktar reżiljenza ħalli dak li jkun ikun jista’ jkompli għaddej. 

Naħseb li f’din id-diskussjoni – u għalhekk stedinna wkoll lill-Gozo Business Chamber – huwa importanti li jkollna din l-istampa dwar il-ħtieġa li nindirizzaw iż-żieda fit-threshold tad-de minimis. Ovvjament, kif spjegajt tajjeb inti, hemm kriterji, hemm proċedura u hemm ukoll stampa ħafna ikbar, però aħna bħala Kumitat għall-Affarijiet ta’ Għawdex niffokaw fuq ir-realtà Għawdxija. Waqt id-diskussjonijiet li kellna, ripetutament kien hemm sejħa – u kien hemm qbil fuq dan - li ċ-ċirkostanzi ta’ Għawdex dejjem jimmeritaw attenzjoni partikolari minħabba l-insularità doppja li semmejt inti, però wkoll minħabba diskrepanzi li jeżistu bejn iż-żewġ gżejjer. Jiġifieri mhux qegħdin nitkellmu biss qua territorju, qegħdin nitkellmu wkoll dwar dan il-baħar li jifred realtajiet soċjali u soċjoekonomiċi li huma fattwali, dokumentati u li ċertament jimpattaw ukoll fuq it-tkabbir li jkollna f’Għawdex stess. Allura iktar u iktar imbagħad hemm il-ħtieġa, speċjalment f’diskussjonijiet li qegħdin isiru bħalissa, li dan il-fatt jiġi aċċentwat iktar. Matul il-perkors tad-diskussjonijiet dejjem ikun hemm il-mekkaniżmu kif inwasslu dawn il-messaġġi, però ovvjament fil-kuntest partikolari. Għalhekk qegħdin nagħmlu dawn il-laqgħat, u għalhekk eventwalment ukoll qegħdin nifformolaw dokumenti, biex imbagħad dak li jkun ikollu pożizzjoni aktar riċenti. Huwa tajjeb li qed tgħidilna li hemm laqgħa skedata għall-ġimgħa d-dieħla; però nistgħu ngħaddulek ukoll id-dokument li ddiskutejna, fejn hemm sensiela ta’ rakkomandazzjonijiet biex fid-diskussjonijiet li qegħdin isiru, anke in vista tal-operational programme, ikunu jistgħu jittieħdu inkonsiderazzjoni. 

Nistieden lill-kollegi tiegħi biex jekk għandhom xi rimarki jew xi mistoqsijiet jagħmluhom, kif għandna l-benefiċċju tas-Sur Zahra preżenti. L-Onor. Kevin Cutajar. 

ONOR. KEVIN CUTAJAR: Sur Zahra, min-naħa tiegħi għandi tliet mistoqsijiet. L-ewwel nett, nirringrazzjak talli għoġbok tiġi fostna u tagħtina din il-preżentazzjoni informattiva u napprezzaw ħafna. Għandi tliet mistoqsijiet fuq suġġett daqshekk tekniku, però nipprova li nkun sempliċi kemm jista’ jkun. 

L-ewwel mistoqsija hija li inti tlaqt minn premessa li f’dak li għandu x’jaqsam l-istate aid, Għawdex u Malta jitpoġġew fuq l-istess livell, meqjusa bl-istess mod. Going forward, inti għedt li sal-lum qdewna, però aħna dejjem nimmiraw għal aktar, speċjalment aħna, meta nħarsu lejn ir-realtà Għawdxija, is-soluzzjoni jew l-unika għażla li għandna biex kemm jista’ jkun inkunu aktar komdi mar-regoli tal-istate aid hija li dawn ir-regoli tal-istate aid ikomplu jsiru aktar flessibbli jew aktar joqorbu kemm jista’ jkun lejn l-esiġenzi ta’ Malta. Dik l-unika mira li nistgħu nippontaw għaliha bħala Għawdex, li r-regoli jkunu dejjem aktar flessibbli biex il-benefiċċju jkun massimizzat? 

Se nagħmel it-tieni mistoqisja. Aħna bħala Għawdex – u ħarġet min-numru ta’ laqgħat li żamm dan il-Kumitat – dejjem induru ma’ numru ta’ problemi, jew ħalli nsejħilhom sfidi minflok problemi, li jgħaddi kemm jgħaddi żmien jibqgħu dejjem iduru magħna, u nagħmlu kemm nagħmlu dawn l-isfidi qishom se jibqgħu dejjem hemm u ma nistggħux insibulhom tarfhom. Pereżempju, ftit ilu ħarġet id-differenza bejn id-dħul tal-Għawdxin u l-Maltin ras imb ras, jiġifieri l-gap tkompli tikber. Għandna l-kwestjoni tal-opportunitajiet ta’ investiment f’Għawdex li tibqa’ dejjem sfida; għandna l-kwestjoni tal-brain drain, iż-żgħażagħ Għawdxin li ninvestu fihom fl-edukazzjoni u jispiċċaw jitilqulna; għandna l-kwestjoni tad-demografija ta’ Għawdex li qiegħda tinbidel għax iż-żgħażagħ Għawdxin qegħdin jitilqu u minflok qegħdin jiġu barranin u Maltin; u għandek ukoll soċjetà Għawdxija li qed issir dejjem aktar anzjana. Issa għandna esperjenza ta’ 16-il sena fl-Unjoni Ewropea, fondi sostanzjali li ħadna u li ġew investiti f’Għawdex ukoll, dawn l-isfidi jibqgħu dejjem hemm u, tagħmel kemm tagħmel, qisu ma tistax tnaqqashom. Kemm mir-riġidità tar-regoli tal-istate aid taħti jew tikkontribwixxi għal din l-inkapaċità li nindirizzaw u negħlbu dawn l-isfidi li semmejt? Jiġifieri kemm ir-riġidità ta’ dawn ir-regoli kkontribwixxiet għal dan in-nuqqas li s’issa baqa’ dejjem magħna u baqa’ dejjem jirreġistra quddiemna? 

L-aħħar mistoqisja hija dwar li nħarsu ’l quddiem, il-futur. Bħala Kumitat nistiednu nies li jkunu esperti f’ċerti setturi, u inti wrejtna li għandek għarfien profond f’dan is-suġġett. X’inhuma s-suġġerimenti li inti tista’ tagħmel lil dan il-Kumitat biex dan il-Kumitat ikun jista’ jagħmel ir-rakkomandazzjonijiet tiegħu ħalli l-isfida li jpoġġu quddiemna r-regolamenti tal-istate aid inkunu nsitgħu negħlbuhom jew nilqgħu għalihom bl-aħjar mod possibbli? Dan dejjem jekk għandek rakkomandazzjonijiet li tista’ tagħti. 

IS-SUR PAUL ZAHRA: Sinjura President, nirringrazzjak ta’ din l-opportunità u nirringrazzjak, Onor. Cutajar, tal-mistoqsijiet tiegħek, u se nipprova nindirizza l-punti li għamilt. L-ewwel punt huwa dwar il-flessibbiltà u li Malta u Għawdex jiġu ttrattati bl-istess mod fir-regoli tal-istate aid. Hawnhekk irrid nikkwalifika li qegħdin ngħidu li r-regoli tal-istate aid, kemm tista’ tagħti għajnuna, il-massimu tal-għajnuna huma regolati b’dak li jien sejjaħtlu r-regional aid map, li tistabbilixxi l-massimu li wieħed jista’ jagħti lill-intrapriżi kbar u, għax huma kbar, ikun permissibbli li tagħtihom ftit. Fil-każ ta’ Malta u Għawdex, fil-perjodu eżistenti dan kien 15%, imbagħad niżel għal 10%, imbagħad wieħed jista’ jżid dik l-għajnuna b’20% u 10% skont id-daqs tal-undertaking li qed jittratta. Mela, dak il-massimu tal-għajnuna, jekk intix qed topera f’Malta jew Għawdex, huwa l-istess. Però, m’hemm xejn li jżomm lill-Gvern f’Malta, kif ukoll f’pajjiżi oħrajn, li jfassal skemi ta’ state aid, ta’ għajnuna li huma intenzjonati biss għal min qiegħed Għawdex. Jekk se nagħmlu skema ġenerali ta’ investiment, jekk intix se tinvesti fiż-żona industrijali f’Malta jew f’Għawdex, il-massimu huwa l-istess. Dejjem jista’ jkun inqas skont in-natura tal-investiment u deċiżjonijiet oħrajn, imma huwa l-istess. Però, ma jżomm xejn li jkun hemm skemi li huma mmirati b’mod dirett għal reġjun partikolari, li f’dan il-każ huwa Għawdex. Fil-każ ta’ pajjiżna, dawn jeżistu, jiġifieri hemm skemi ta’ state aid li wħud minnhom huma bid-de minimis li jinċentivaw investiment f’Għawdex. Ħa nsemmi tnejn jew tlieta minnhom. Pereżempju, l-għajnuna permezz tal-Gozo Back Office Employment Refund Scheme, jiġifieri inti se tibbenefika jekk inti qiegħed Għawdex, isimha magħha. Hemm ukoll il-Gozo Business Relocation Scheme jekk inti torganizza ċerti attivitajiet f’Għawdex. Il-flessibbiltà li tinċentiva reġjun teżisti; naħseb li f’pajjiżna ħadna dik l-opportunità ta’ dik il-flessibbiltà. Però, jekk se toffri dik l-għajnuna, ma tistax teċċedi l-massimu stabbilit għall-pajjiż kollu, waqt li flessibbiltà biex tgħin tindirizza ċirkostanzi partikolari teżisti u l-pajjiż użaha. Bħalma semmejt, pereżempju, l-iskema tat-trasport bil-baħar bejn Malta u Għawdex. Filwaqt li l-massimu veru huwa l-istess, però l-mod kif wieħed jittratta r-reġjuni partikolari, f’dan il-każ lil Għawdex, wieħed mhux bilfors jittrattah bl-istess mod, imma teżisti flessibbiltà, u din intużat, fejn wieħed ikun jista’ jagħti inċentivi f’reġjuni partikolari li ma jeżistux f’reġjuni oħrajn, f’dan il-każ f’Għawdex, li ma jeżistux jekk inti tagħmel attività f’Malta. 

IĊ-CHAIRPERSON: Imma dejjem capped bid-de minimis. 

IS-SUR PAUL ZAHRA: Jekk inhuma bid-de minimis dejjem capped bid-de minimis. 

IĊ-CHAIRPERSON: U dik hija l-ferita tagħna: kif se nfejquha?! 

ONOR. KEVIN CUTAJAR: Però l-għażla tagħna hija dejjem li kemm jista’ jkun inġebbdu dak il-limitu tad-de minimis jekk irridu nibbenefikaw aktar. 

IS-SUR PAUL ZAHRA: Bir-regoli kif inhuma llum, id-de minimis huwa l-mekkaniżmu li jagħti flessibbiltà lil stat membru li jagħti għajnuna lill-komunità tan-negozju mhux biss biex tinvesti, imma anke għall-operating aid b’regoli li huma ħfief u allura  jpoġġu obbligi inqas fuq dak l-investiment jew fuq dak l-intervent. Ir-regoli llum dak jippermettu. 

Nifhem il-kwestjoni tal-massimu tad-de minimis. Ħadt nota, semmejtha wkoll bħala punt li aħna bħala pajjiż dejjem insistejna fuq il-massimu tal-flessibbiltà ħa nkunu dejjem minn ta’ quddiem ma’ pajjiżi oħrajn li jkunu qegħdin jinsistu biex, kemm jista’ jkun, din titla’; però, id-deċiżjoni fuqha ma tteħditx mal-mejda mal-Ministri Ewropej bil-vot tagħhom, imma d-deċiżjoni finali hija tal-Kummissjoni Ewropea. Hemmhekk jeżistu ċerti argumenti li wieħed għandu jmexxi ’l quddiem bħalma sar qabel, u m’għandix dubju li se jsir fix-xhur li ġejjin meta se jkun hawn din id-diskussjoni b’kontributi minn stakeholders diversi f’pajjiżna. Jien kont parti minn dik id-diskussjoni fil-passat, u dejjem kien hemm sapport u kontribut minn diversi stakeholders fuq dan il-għan. Però, dik hija diskussjoni għall-futur. Fil-preżent, il-flessibbiltà hija fir-regoli eżistenti; però, ir-regoli eżistenti jippermettulek tħares lejn reġjun u mhux lejn il-pajjiż kollu. 

It-tieni punt li semma l-Onor. Cutajar huwa dwar l-isfidi li Għawdex għandu – bħal Malta, imma forsi aktar aċċentwati – ta’ impjiegi jew nuqqas ta’ impjiegi, u allura dawn l-isfidi r-regoli tal-istate aid biss żammewna milli nindirizzawhom? Ir-regoli tal-istate aid żgur li jistabbilixxu limitu ta’ x’tista’ tagħmel biex tissapportja ċertu investiment; però naħseb li hemm realtajiet li wieħed irid jindirizzahom b’mekkaniżmi u realtajiet oħrajn li mhux faċli tindirizzahom. Jekk nitkellmu fuq taħriġ biex dak li jkun ikun f’pożizzjoni li jtejjeb jew il-kapaċità tiegħu biex javvanza jew biex ibiddel impjieg jew jibqa’ fl-impjieg tiegħu jew tagħha. Hemmhekk hemm anke fondi Ewropej li ntużaw fil-passat u taraha d-differenza. 

Jekk wieħed jara l-eluf kbar ta’ nies li bbenefikaw jew minn skemi ta’ impjieg li ġew finanzjati mill-Unjoni Ewropea, skemi li fl-ewwel perjodu ta’ impjieg ikunu qegħdin jissussidjaw is-salarji tan-nies li ġew inġaġġati, jew skemi ta’ taħriġ li jkunu qegħdin jingħataw lil impjegati jew nies li huma mingħajr impjieg biex jew jakkwistaw ħiliet ġodda jew biex itejbu l-ħiliet tagħhom, hemmhekk ukoll hemm fondi Ewropej li ntużaw, u n-numri, għalkemm m’għandix iċ-ċifri miegħi, kemm f’Malta kif ukoll f’Għawdex huma inkoraġġanti ħafna. Ir-regoli tal-istate aid jillimitaw, però mhux kollox. Bir-regoli tal-istate aid wieħed jindirizza r-realtajiet li jkun qed jiffaċċja pajjiżu. 

Se nagħmel xi suġġerimenti lill-Kumitat għall-futur. Jien onorat li nkun hawn u aktar milli nagħti suġġerimenti lill-Kumitat, iktar nista’ nagħmel osservazzjonijiet min-naħa tiegħi. L-osservazzjoni tiegħi hija li naħseb li huwa tajjeb ħafna li dan il-Kumitat qed jiddiskuti dawn l-affarijiet, mhux biss biex iġib l-għarfien, imma għax bid-diskussjoni wieħed ikun qed iħares lejn aspetti differenti li ħafna drabi ma ġġibhomx mingħajr diskussjoni. Li wieħed qed jiddiskuti fil-Parlament f’dan il-Kumitat dawn il-kwestjonijiet, dan it-tip ta’ temi, naħseb li mhux biss jgħin biex wieħed jifforma opinjoni aktar b’saħħitha fuq ċerti affarijiet, imma naħseb li jgħin ukoll biex wieħed ikun jista’ jħares lejn soluzzjonijiet oħrajn, soluzzjonijiet li bihom naraw li dak li qegħdin nagħmlu, anke jekk nagħmluh ħarira differenti, nafu li nkunu qegħdin nindirizzaw aspetti oħrajn tal-ħteġijiet ta’ pajjiżna. Hemmhekk min-naħa tiegħi naħseb li dan il-Kumitat qed jagħti kontribut importanti f’dan il-qasam. 

IĊ-CHAIRPERSON: Irridu nikkontribwixxu, però rridu nassiguraw li l-affarijiet jimxu ’l quddiem. Ħalli naqsam miegħek u mal-Kumitat esperjenza partikolari. Pereżempju, aħna nitkellmu fuq diversifikazzjoni tal-ekonomija Għawdxija. Fil-baġit li għadda konna għamilna proposta li jkollna għajnuniet għal back office u fil-fatt ġew approvati mill-uffiċċju tiegħek. Imma kellna każ prattiku ta’ kumpanija li malli ħabbarna din l-iskema interessat ruħha biex tiġi topera minn Għawdex, però kien hemm diffikultà għax il-kwalifika biex inti tkun eliġibbli għall-iskema li ġiet imnedija u mħabbra fil-baġit kienet li trid tissodisfa u taderixxi mar-regoli tad-de minimis. Il-fondi li wieħed jista’ jieħu biex jilħaq il-mira huma fuq tliet snin, jiġifieri fuq medda ta’ tliet snin faċilment wieħed jista’ jilħaq il-massimu tal-għajnuna. Peress li fis-sentejn l-imgħoddija kienu bbenefikaw minn għajnuniet oħrajn – bħalma qed tgħid inti ta’ taħriġ u affarijiet oħrajn – spiċċajna f’sitwazzjoni li kien hemm skema ġdida biex nattiraw investiment ġdid lejn Għawdex, però minħabba l-fatt li kien hemm benefiċċju ieħor matul is-sentejn ta’ qabel,  din l-entità partikolari ma setgħetx tiġi Għawdex tibbenefika mill-iskema l-ġdida. U dan minħabba l-limitu tad-de minimis. Huma dan it-tip ta’ ċirkostanzi u realtajiet li wieħed irid jara on the ground, għax meta wieħed ikun qed jiddiskuti jkun tajjeb li jara dawn l-istanzi prattiċi u reali li forsi wieħed jista’ jwassal biex ikun hemm diskussjoni li tagħti eżitu differenti. L-iskop li qegħdin hawnhekk huwa proprju dan; jien ħdimt miegħek, naf xi ssarraf u naf kemm dejjem kont dispost li tisma’ u tgħin lil Għawdex, u inti qiegħed f’pożizzjoni li tkompli tagħmel dan. Aħna min-naħa tagħna se nkunu qed ngħaddulek dak ir-rapport, però insegwitu tad-diskussjoni tal-lum se nkunu qed ngħaddulek ukoll dak li se jkun qed jiġi diskuss biex inti jkollok l-għodda u l-informazzjoni biex tkun tista’ tużaha. 

F’isem il-Kumitat nixtieq nirringrazzjak mhux biss li kont magħna llum u tal-ispjegazzjonijiet tiegħek, imma wkoll tal-ħidma inġenerali li twettaq u għad trid twettaq, speċjalment fil-ġranet, fil-ġimgħat u fix-xhur li ġejjin meta se nkunu qegħdin nistennew li Għawdex verament jieħu dak li ħaqqu. Jiġifieri din mhijiex retorika, mhijiex cliché, imma hija xi ħaġa li verament nemmnu għax iċ-ċirkostanzi huma dawk li huma, mhux biss minħabba l-COVID, imma wkoll għax l-insularità doppja qed iġġib dawn id-disparities, li ripetutament narawhom jiffiguraw fir-rapporti, qegħdin hemm, u la qegħdin hemm, għax ġew riċerkati u konfermati. Imma mbagħad irridu naraw l-effett u l-impatt pożittiv ta’ dawn id-dikjarazzjonijiet fuq il-benefiċċju bħala Għawdex benefiċjarja. Nirringrazzjak talli kont magħna. Forsi tagħmel ir-rimarki konklussivi tiegħek. 

IS-SUR PAUL ZAHRA: Nixtieq nirringrazzjak għall-kliem ġentili tiegħek, kif ukoll ta’ din l-oppportunità. Kif għedt l-ewwel, nemmen li dan il-Kumitat jista’ jgħin fil-ħsebijiet ta’ kif wieħed ikun jindirizza sitwazzjonijiet partikolari ta’ Għawdex u jien, min-naħa tiegħi, nilqa’ l-kontribut min-naħa ta’ dan il-Kumitat fit-tfassil tal-pożizzjonijiet li nkunu qegħdin nieħdu matul ix-xhur u snin li ġejjin. 

IĊ-CHAIRPERSON: Grazzi.  

ONOR. ANTON REFALO (Ministru għall-Agrikoltura, Sajd u Drittijiet tal-Annimali): Għandi żewġ mistoqsijiet, Sinjura President.

Sur Zahra, fil-qasam li jien responsabbli minnu, jiġifieri tal-biedja u s-sajd, naħseb li, kif jaf kulħadd, f’dan il-programme period tal-2020 li wasal biex jispiċċa, il-bulk tal-għajnuna bħala sussidju mill-Unjoni Ewropea ngħatat biss lis-settur tat-tadam, jiġifieri għall-produzzjoni tal-kunserva, u lill-MDP, bil-konsegwenza li ħafna bdiewa li huma żgħar intesew, u dawn hemm ħafna minnhom f’Għawdex. Issa li nibdew programme period ġdid 2021/2027, u minħabba l-fatt li dan il-vot se jitla’ mhux inqas minn €53 miljun, kif tara li l-bdiewa żgħar Għawdxin jistgħu jibbenefikaw aktar minn din iż-żieda, aktar u aktar meta fil-programme period li għadda dawn intnesew kompletament? 

Naqbel miegħek perfettament fejn għedt li m’hemm xejn x’iżomm li jiġu mfasslin skemi ta’ state aid intenzjonati għal min qiegħed f’Għawdex. Waħda mill-iskemi li kienet teżisti Għawdex kienet skema li r-raħħala kienu jitħallsu rata fissa għal kull tunnellata ġwież li jġibu Għawdex minn Malta. Din l-iskema, sa fejn naf jien, kienet ġiet cleared mill-iState Aid, u issa informat li, għal xi raġuni – ma nafx jekk hijiex tal-iState Aid – din twaqqfet fl-2018. Taf xi ħaġa fuq din l-għajnuna li kienet tant importanti, li kienet tgħin lil dawn ir-raħħala li almenu l-prodott li jasal Għawdex ikun at par ma’ dak li jixtri l-bidwi u r-raħħal Malti? 

IS-SUR PAUL ZAHRA: Ħa nibda bl-aħħar waħda dwar l-iskema tat-transport of fodder bejn Malta u Għawdex, skema bid-de minimis. Kif għedt tajjeb inti, din hija skema approvata, jiġifieri niftakar li konna approvajniha din l-iskema. Id-dettalji jekk waqfitx fl-2018 jew le jiddispjaċini m’għandix hawnhekk, però hija skema bid-de minimis. Jekk hemm xi kwestjoni fuqha m’iniex f’pożizzjoni li nagħtik tweġiba issa, però jista’ jkun li hija aktar kwestjoni ta’ threshold nazzjonali milli prinċipju. Il-prinċipju tad-de minimis biex tgħin dan is-settur billi, kif għedt qabel, id-de minimis hija pjuttost – mhijiex il-kelma eżatta, imma se nużaha – laxka fir-regoli li tagħmel biex tkun tista’ tagħti l-għajnuna, allura dan it-tip ta’ sapport ikun possibbli. Qed nieħu nota ta’ dak li qed tgħid, Ministru, u se nsegwiha minn hawnhekk. 

Niġi issa għall-ewwel mistoqsija tiegħek dwar il-fondi. Kif għedt fil-bidu, bħalissa qegħdin fl-istadju lil nfasslu l-programmi ta’ kif se nużaw il-fondi Ewropej matul il-perjodu 2021/2027. Fil-qasam tal-agrikoltura, fil-programm li jmiss qed jitfassal dak li nsejħulu l-CAP Strategic Plan, li jiġbor fih kemm il-pagamenti li jingħataw lill-bdiewa f’dawk li huma direct payments, kif ukoll l-għajnuna li tingħata f’forma ta’ investiment. Fil-programm eżistenti dawn huma ftit separati. Fil-programm il-ġdid dawn inġabru fi programm wieħed taħt dak li nsejħulu CAP Strategic Plan, li bħalissa qed jinkiteb. Saru diversi laqgħat bilaterali ma’ stakeholders matul ix-xhur li għaddew, inklużi rappreżentanti tal-young farmers. Għandna konsulenti anke barranin, jiġifieri anke barra minn Malta qegħdin jgħinuna biex infasslu dan il-programm. Irrid ngħid li fil-programm eżistenti għajnuna għall-young farmers teżisti u kien hemm diversi skemi li nfetħu, u kien hemm konkorrenza tajba għalihom. Il-flus li kienu allokati għal dawk l-iskemi, jekk m’iniex sejjer żball, ittieħdu kollha u allura wieħed irid ifakkar li bħalissa qegħdin lejn l-aħħar tal-programm. Il-programm wasal biex jagħlaq sitt xhur oħra u allura l-pajjiż – li tradizzjonalment jassorbi b’mod qawwi l-fondi Ewropej – f’dan l-istadju jkun wasal biex jagħlaq aktar milli jkun qed jagħmel affarijiet ġodda. Però skemi għall-young farmers jeżistu, kien hemm konkorrenza u tqassmu għajnuniet lil diversi bdiewa u raħħala f’dan il-qasam. Għal li ġej, f’dan il-qasam qed isir SWOT analysis ta’ konsultazzjoni, u qegħdin fl-istadju li nabbozzaw dan id-dokument. Il-qasam tal-young farmers, anke fuq livell Ewropew, huwa kkonsidrat bħala qasam importanti ħafna, u jien nantiċipa li bħala kategorija ta’ benefiċjarji dawn ikunu benefiċjarji fil-programm li jmiss. Però bħalissa għadna fi stadju ... Xħin ikun hemm abbozz li wieħed jista’ jmexxi fuqu, ladarba l-Gvern ikun qed jaqbel mal-proċess, wieħed imur għall-konsultazzjoni pubblika biex jara l-ħsebijiet humiex jirriflettu l-ħteġijiet. Mill-feedback li ġbarna biex nidentifikaw x’inhuma l-ħteġijiet dan jidher li jibqa’ bħal qasam li għad għandu ħteġijiet, qasam li forsi huwa ta’ min li wieħed ikompli jissapportjah, jiffittja b’mod neat fil-qasam Ewropew, u allura dan huwa kandidat tajjeb għall-futur biex wieħed ikollu skemi ta’ sapport għalihom. 

Għal dak li għandu x’jaqsam mal-pagamenti lil setturi u mhux lil oħrajn - issemmew tadam, ħalib u anke qasam ieħor - dawn hemm storja warajhom minħabba li kienu jirriflettu l-ħteġijiet li ħarġu meta kien qed jitfassal il-programm eżistenti. Uħud minnhom għandhom storja storika miż-żmien li Malta kienet qiegħda tinnegozja, imbagħad daħlet membru tal-Unjoni Ewropea. Bħalissa qegħdin infasslu l-futur, u allura wieħed issa jrid jara jekk dawn is-setturi li s’issa bbenefikaw minn dawn il-fondi għadx għandhom dawk il-ħteġijiet, jew għadx għandhom dawk il-ħteġijiet bl-istess ammont, bl-istess intensità, u jekk hemmx oqsma oħrajn li llum, xħin wieħed iħares lejhom b’mod wiesa’, isib li wasal iż-żmien li wieħed jissapportja oqsma oħrajn. Kif għedt, qegħdin fl-istadju li nagħmlu l-analiżi u nabbozzaw, u mbagħad wieħed jara fejn ikun qed jasal b’dawn il-proposti. 

IĊ-CHAIRPERSON: Hawn aktar rimarki? Il-Ministru Clint Camilleri. 

ONOR. CLINT CAMILLERI (Ministru għal Għawdex): Fuq dak li kien qed jgħid is-Sur Paul Zahra u anke l-Ministru Anton Refalo rigward id-direct payments li jaffettwaw b’mod dirett il-bdiewa tat-tadam u l-livestock tal-ħalib, jiġifieri l-ħalib tal-baqar u porzjon żgħir ukoll li jmur għall-produzzjoni tal-ħalib tan-nagħaġ, il-Gvern kien innegozja u ġab deroga speċjali għas-seba’ snin li ġejjin li permezz tagħha jekk il-Gvern jagħżel li jagħti d-direct payments, kif inhuma magħrufa, jew kif jafuhom aħjar il-bdiewa, l-entitlement lil dawn is-setturi, għas-seba’ snin li ġejjin se jkun jista’ jagħmel dan. Però, aktar minn hekk – u naħseb hawnhekk il-Gvern jista’ jikkonsidra li jagħti aktar għajnuniet diretti mhux lil dawn is-setturi imma lil setturi oħrajn – hemm l-għażla li jkun hemm 15% ta’ tqassim mill-ġdid minn pillar 1 għal pillar 2. Issa naf li hemm terminoloġija differenti għaliex hija maqsuma fi tnejn, fejn il-Gvern jista’ jiddeċiedi li jieħu 15% mill-ammont li se jkunu ddedikati għall-investimenti biex ikun jista’ jagħtihom b’mod dirett lill-bdiewa. Iżda ovvjament ikun hemm numru ta’ parametri li jkunu jridu jiġu rispettati. 

IĊ-CHAIRPERSON: Jekk m’hemmx aktar rimarki, nistgħu nagħlqu din il-parti tad-diskussjoni. Nirringrazzjak, Sur Zahra, u nikkomunikaw miegħek ’il quddiem. 

Issa nistieden lis-Sur Joseph Borg mill-Kamra tal-Kummerċ ta’ Għawdex. 

IS-SUR JOSEPH BORG (President, Gozo Business Chamber): Sinjura President, nirringrazzjakom li għal darb’orħa erġajtu stedintuna biex nagħtu l-kontribut tagħna bħala l-Kamra tan-Negozju għal Għawdex f’dan il-Kumitat. It-tema li qed tiġi diskussa llejla hija dwar fondi Ewropej u l-għajnuna statali. Għalkemm bħala Kamra f’dan l-intervent qasir tiegħi se niffokaw fuq l-għajnuna statali, nixtieq li fl-introduzzjoni nagħmel kumment żgħir dwar dawk li huma fondi Ewropej. 

Il-ġimgħa l-oħra, kif kulħadd jaf, ingħatat l-aħbar tal-fondi Ewropej allokati għal pajjiżna, u din hija aħbar importanti, meħuda wkoll fil-kuntest li hemm l-undertaking li almenu 10% tal-allokazzjoni f’dawk li huma fondi relatati mal-politika ta’ koeżjoni u agrikoltura se jiġu allokati għar-reġjun ta’ Għawdex. Barra l-agrikoltura, li dejjem tibqa’ settur importanti għal Għawdex, wieħed għandu jara – u din hija x-xewqa tagħna – li l-fondi, speċjalment f’dak li għandu x’jaqsam mal-politika ta’ koeżjoni, jgħinu biex tkompli tiġi diversifikata l-ekonomija Għawdxija. 

Kif iddiskutejna dan l-aħħar hawnhekk u kif ħareġ mir-rapport ta’ dan il-Kumitat, huwa importanti li nħarsu lejn setturi ġodda, bħall-green economy u d-diġitalizzazzjoni biex l-ekonomija Għawdxija ma tibqax tiddependi kważi kompletament mit-turiżmu. Huwa importanti li nagħmlu mil-ekonomija Għawdxija waħda sostenibbli li tiggarantixxi ġejjieni stabbli matul din il-mewġa li lkoll kemm aħna qegħdin nesperjenzaw. Issa, aktar minn qatt qabel, huwa l-mument li nistgħu nattwaw din il-bidla li nixtiequ. Dak kien kumment ta’ introduzzjoni dwar il-fondi Ewropej. 

Niġi issa għall-kummenti tagħna dwar l-għajnuna statali. Fir-rapport li nħareġ u li ġie ppreżentat minn dan l-istess Kumitat qed jingħad, u nikkwota: 

“...Għawdex għandu jiġi ttrattat b’mod differenti. Dan jeħtieġ impetu u eżerċizzju ħolistiku biex tiġi indirizzata l-isfida tal-istate aid fil-kuntest tal-ħtieġa ta’ pakkett partikolari u speċifiku biex jindirizza l-bżonnijiet ta’ Għawdex ...”.

Aħna bħala Kamra  dejjem tkellimna fuq dan l-aspett, mhux biss fuq livell nazzjonali imma wkoll fuq livell Ewropew, l-aktar mill-fatt ta’ kif inhi strutturata bħalissa r-regola tad-de minimis.”  

Fl-ittra li jien, bħala President tal-INSULEUR, bgħatt lill-Unjoni Ewropea fit-18 ta’ Ġunju ta’ din is-sena lill-Presidenti tal-Kummissjoni Ewropea, tal-Parlament Ewropew u tal-Kunsill tal-Ewropa, sħaqt li: 

“INSULEUR seizes this momentum to reiterate the need for the implementation of a specific strategy for EU islands with an appropriate policy/legislative framework that encompasses a much needed territorial dimension at all levels: European, national and regional/local. 

Such a territorial dimension is also required in the EU State Aid Framework. An urgent and immediate component of this framework should be a differentiated but permanent state aid regime for islands where insularity would be recognised as a permanent feature affecting negatively, directly and indirectly, islands’ economies. This framework would ensure the sustainable development of islands at pari passu with the mainland.”. 

Kopja ta’ din l-ittra se nippreżentaha lill-Kumitat. Dan l-istess kunċett erġajt irrepetejtu f’ittra li ntbagħtet lill-Prim Ministri rispettivi tal-pajjiżi Ewropej fil-bidu ta’ Lulju. 

Ħafna mill-għajnuniet li bħalissa l-Gvern jagħti fuq livell nazzjonali, kif għedna u kif semma tant tajjeb is-Sur Zahra, huma mogħtija taħt il-framework tad-de minimis, jiġifieri li l-għajnuniet li jingħataw ma jistgħux jaqbżu l-€200,000 fuq medda ta’ tliet snin. F’dawn is-snin ingħataw diversi għajnuniet speċifiċi għal Għawdex u kien hemm ukoll skemi maħruġa mill-Ministeru għal Għawdex u Malta Enterprise biex jgħinu intrapriżi Għawdxin. Madanakollu, intrapriża bbażata f’Għawdex dejjem tibqa’ fi żvantaġġ. Nieħdu, pereżempju, il-manifattura. Il-Gvern jagħti għajnuna għat-trasport bejn iż-żewġ gżejjer, imsejjaħ il-Gozo Malta transport subsidy. Filwaqt li dan huwa benefiċċju tajjeb u importanti immens, dan ifisser ukoll li kumpanija bbażata f’Għawdex ikunu qed jonqsulha parti mill-fondi taħt id-de minimis. Dan għalhekk ifisser li kumpanija tal-manifattura f’Għawdex tonqsilha l-kapaċità li tagħmel użu minn skemi oħrajn - kif anke semmejt inti, Sinjura President – li l-iskop tagħhom huwa li jżidu l-kompetittività tagħha. B’hekk allura tibqa’ dejjem fi żvantaġġ meta kkomparata ma’ kumpanija bbażata f’Malta u fl-istess Unjoni Ewropea. 

Wieħed m’għandux jinsa wkoll il-problema tad-definizzjoni ta’ single undertaking fejn, meta għandek numru ta’ kumpaniji taħt l-istess grupp, il-limitu ta’ €200,000 jintlaħaq iktar malajr għax għall-iskop tad-de minimis dawn jitqiesu bħala kumpanija waħda. Dan ifisser li kumpaniji Għawdxin huma limitati safejn jistgħu jespandu l-operat tagħhom għax din l-istess espansjoni tillimita dawk l-istess għajnuniet li suppost jgħinuhom. L-argument tagħna huwa li għandu jkun hemm framework differenti għall-gżejjer. Dan minħabba li intrapriżi li jinsabu fi gżejjer bħal Għawdex għandhom cost structure differenti, u l-ispejjeż tagħhom huma ferm ikbar. Dan ovvjament ma japplikax biss għall-manifattura, imma għas-setturi l-oħrajn kollha tan-negozju. 

Semmejna diġà li din il-pandemija uriet l-importanza ta’ reġim flessibbli fl-iState Aid, kif ilna ngħidu għal snin sħaħ. L-Ewropa għalhekk daħħlet it-temporary state aid framework li permezz tiegħu ddaħħlu strumenti ġodda -għalkemm id-de minimis per se baqa’ ma ntmissx – u strutturi ġodda li għollew il-limitu ta’ għajnuna li tista’ tingħata mill-Istat għal €1 miljun kull kumpanija. Il-Euro Chambre, li tirrappreżenta l-kmamar tal-kummerċ madwar l-Ewropa, diġà qed tisħaq li l-limitu tad-de minimis għandu jikber tal-inqas għal €500,000 kull intrapriża. Aħna qed nisħqu fuq dan il-livell, li din il-flessibbiltà li diġà ngħatat għandha tiġi murija lill-gżejjer, billi dawn qed jiffaċċaw sfidi ikbar. 

Għalhekk issa huwa pjaċir tiegħi li f’dan il-Kumitat se tiġi ppreżentata l-paper ikkummissjonata s-sena l-oħra mill-Kamra tan-Negozju għal Għawdex lil Dr Gordon Cordina. Din kienet proposta dwar tibdil fil-mod ta’ kif tingħata l-għajnuna statali taħt il-framework tad-de minimis. Din il-paper ġiet ippreżentata fil-forum tal-INSULEUR f’Ottubru tal-2019. Sinjura President, Dr Cordina li qiegħed hawn illum, se jagħti din il-preżentazzjoni.

IĊ-CHAIRPERSON: Sur Borg, naħseb li tajjeb li ngħidu li meta konna fis-CPMR kellna l-opportunità li nitkellmu mad-DG REGIO u kellna wkoll il-possibbiltà li niddiskutu din il-paper.

IS-SUR JOSEPH BORG: Eżatt. Din il-paper ingħatat l-importanza li kellha tingħata. Naħseb li tista’ sservi ta’ bażi kif noħolqu struttura flessibbli, mhux biss għan-nazzjon tagħna, imma anke fl-Ewropa kollha. Aħna qed nitolbu struttura differenti tad-de minimis għall-gżejjer. Naħseb li din il-paper tindika mod kif din l-għajnuna tista’ tiġi strutturata b’mod differenti. 

Sinjura President, nippreżenta lill-Kumitat:

Ittra mibgħuta lill-President tal-Kummissjoni Ewropea, lill-President tal-Parlament Ewropew u lill-President tal-Kunsill Ewropew fit-18 ta’ Ġunju 2020, bis-suġġett “Ensuring an Adequate Recovery in Islands”; u

Rapport ippreżentat waqt l-Assemblea Ġenerali tal-INSULEUR taħt il-Presidenza tal-Gozo Business Chamber li saret ġewwa Għawdex fl-24 ta’ Ottubru 2019 intitolat “Enhancing the Contribution of Business on Islands to Economic Development: A Proposal for a Flexible Application of the De Minimis Amount within the State Aid Framework”.

IĊ-CHAIRPERSON: Grazzi. Infakkarkom li dawn id-dokumenti issa se jkunu jifformaw parti mill-inkartament tal-Kumitat u allura huma pubbliċi. Dr Cordina, anke l-preżentazzjoni li se tagħti inti, ġaladarba qed tixxandar, ovvjament issir parti mid-dominju pubbliku. Imbagħad għidilna jekk tridx li tippreżenta lill-Kumitat hard copy tal-preżentazzjoni.

Nistieden lil Dr Cordina sabiex jagħmel l-intervent tiegħu. 

DR GORDON CORDINA (Direttur Eżekuttiv, E-Cubed Consultants Ltd): L-ewwel nett, ninsab grat ħafna li għandi l-opportunità li nindirizza lil dan il-Kumitat illum fuq suġġett li ilna żmien twil naħdmu fuqu, kemm bħala pajjiż kif ukoll bħala diversi assoċjazzjonijiet li għandhom għal qalbhom il-grupp tal-gżejjer. Fuq il-punti ta’ proċedura li semmejt inti, Sinjura President, inħalli f’idejn il-Kamra tan-Negozju għal Għawdex biex tiddeċiedi jekk nippreżentawx il-hard copy lill-Kumitat. 

Se nagħmlilkom preżentazzjoni qasira dwar il-kontenut tal-paper, fejn qed nagħmlu proposta dwar kif, b’mod razzjonali u li huwa kompatibbli mal-ħsebijiet li hija msejsa fuqhom l-Unjoni Ewropea, nistgħu niġġustifikaw żieda fl-ammont tad-de minimis, b’mod konsistenti mal-flessibbiltà li semma tajjeb ħafna Dr Zahra aktar kmieni, sabiex ikun jista’ jindirizza l-bżonnijiet effettivi tal-gżejjer fl-Unjoni Ewropea. 

F’din il-paper hemm xi punti fundamentali. L-ewwel nett, li nħarsu lejn l-isfidi, jiġifieri li kulħadd jirrikonoxxi l-isfidi li jiffaċċjaw in-negozji fil-gżejjer fl-Unjoni Ewropea biex jilħqu l-potenzjal tagħhom fis-suq waħdieni tal-Unjoni Ewropea. Hawnhekk iktar nenfasizzaw l-isfidi. Irridu nenfasizzaw il-fatt li n-negozju f’dawn il-gżejjer għandu rwol importanti u distintiv biex l-għanijiet finali tal-Unjoni Ewropea jkunu jistgħu jintlaħqu. Irridu nifhmu li din mhux qegħdin nagħmluha sempliċement biex ngħinu lin-negozji li qegħdin fi żvantaġġ, imma qegħdin nagħmluha speċjalment ukoll biex ir-rwol fundamentali li l-gżejjer irid ikollhom fl-Unjoni Ewropea kollha kemm hi jkun jista’ jintlaħaq. Nemmnu u huwa pprovat li l-gżejjer bħala reġjuni għandhom differenzi u karatteristiċi distintivi.  Jekk inħallu lil dawn il-gżejjer jevolvu biex jilħqu l-potenzjal tagħhom, lill-Unjoni Ewropea kollha kemm hi jagħmluha unjoni aħjar, unjoni iktar b’saħħitha. Bla dubju ta’ xejn, ma jistax ikollna Ewropa fejn il-gżejjer tagħha jkunu depopolati jew b’ekonomiji li mhumiex b’saħħithom li qed jikkontribwixxu għall-Unjoni kollha kemm hi. Allura minn hemmhekk joħroġ il-bżonn li nintegraw mekkaniżmi speċifiċi, li jkollna areas ta’ policy ġodda biex jiżviluppaw dan il-konċett ta’ a place-based strategy għall-gżejjer. Ma rridux li r-riżorsi li jkun hemm fil-gżejjer jitilqu biex iservu ekonomija ċentrali li hija ikbar. Irridu li l-ekonomija nġibuha lura lejn il-gżejjer sabiex dak li jista’ jseħħ aħjar minn postijiet oħrajn fil-gżejjer ikun fil-fatt qiegħed jiġri. Però minn hemmhekk niġu biex nissuġġerixxu din il-flessibbiltà li għandna bżonn indaħħlu fl-iżvilupp tan-negozju f’dawn il-gżejjer, speċjalment f’dak li għandu x’jaqsam mal-metodu ta’ kif qed jiġi stabbilit il-limitu tad-de minimis, it-tip ta’ negozju li għandu jiġi fl-ambitu ta’ dan it-tibdil, kif se nagħmlu limitu għall-baġit fuq din il-flessibbiltà, u anke l-idea li jkollna tapering. Dan mhux biex immorru u nitilqu b’idea li rridu l-limitu u daqshekk, imma rridu nżidu l-limitu bi ħsieb u b’mod u manjiera li nkunu ċerti li dik iż-żieda li qed nipproponu tkun konsistenti mal-għanijiet li qegħdin naħdmu għalihom.

M’iniex se nieħu ħafna ħin biex nenfasizza l-bżonnijiet speċifiċi tal-gżejjer għax huma familjari ma’ ħafna minnkom. Nafu li huma territorju distintiv li għandu rwol importanti x’jikkontribwixxi lill-Unjoni Ewropea kollha kemm hi. Il-gżejjer tal-Unjoni Ewropea jikkostitwixxu madwar 4% tal-popolazzjoni tal-Unjoni Ewropea kollha kemm hi. Il-gżejjer jikkontribwixxu madwar 3% tal-prodott gross domestiku. Jiġifieri 4% tan-nies tal-Unjoni Ewropea jikkontribwixxu għal 3% tal-ġid tal-Unjoni Ewropea. Din mhijiex differenti ħafna mill-istatistika ta’ bejn Malta u Għawdex. Dawn huma realtajiet li għalkemm aħna narawhom fiċ-ċokon tagħna, fl-importanza tagħna, però huma realtajiet ukoll Ewropej, li għandhom reżonanza fl-Ewropa kollha kemm hi.

[bookmark: _Hlk56881888]L-iżvantaġġi tal-gżejjer, kif għedna, nafuhom. Għalija, li tkun gżira, almenu f’termini ekomoniċi, mhijiex biss il-fatt li inti mdawwar bil-baħar. Nista’ nkun imdawwar mill-baħar però jista’ jkolli komunikazzjoni u trasport effettiv biżżejjed li dak l-iżvantaġġ ninnewtralizzah. Li tkun gżira tfisser ukoll li tkun periferali miċ-ċentru tal-attività. Tfisser ukoll li jkollok suq intern żgħir u allura m’għandekx fejn tkabbar in-negozju. Tfisser ukoll li ħafna mir-riżorsi jista’ jkun li qegħdin jabbandunaw dak il-post, pereżempju riżorsi umani u finanzjarji, biex imorru jfittxu opportunitajiet ta’ dħul aħjar f’postijiet oħrajn. Li tkun gżira tfisser ukoll li tiddependi ħafna mill-gvern ċentrali biex jgħinek tkampa għax ma tkunx tista’ tmexxi l-affarijiet tiegħek internament bin-negozju u bl-attività li tkun qiegħed trawwem inti stess. Allura l-idea hija li we mainstream; li fil-ħsibijiet kollha tagħna ta’ politika ekonomika u soċjali li tkopri d-dimensjoni kollha minn fondi – semmejna l-istate aid – insemmu l-aspetti kollha, li din id-dimensjoni ta’ gżira b’dak kollu li jfisser tkun qiegħda hemmhekk as a mainstreamed item u mhux fl-aħħar niftakru li hemm il-gżejjer ukoll. Il-fatt li l-gżejjer huma speċjali u għandhom il-kontribut speċjali tagħhom irid jiġi minn fuq nett fit-tfassil ta’ kull politika ekonomika u soċjali li tkun qiegħda tittieħed u allura l-bżonn li nagħmlu mekkaniżmi speċjali. Il-Parlament Ewropew stess fl-2016 irrikonoxxa l-islands as lands of opportunities. Din mhijiex kwestjoni li qed nittallbu biex nieħdu xi ħaġa, imma qegħdin ngħidu li għandna ninvestu fil-gżejjer għax hemm opportunitajiet x’jistgħu jkunu żviluppati hemmhekk li forsi f’territorji oħrajn ma tantx nistgħu neħduhom. Fil-fatt, hemm diversi aspetti ta’ politika ekonomika u soċjali, cohesion policy, energy policy, fejn jiġi speċifikat li l-gżejjer tirrikonoxxihom b’mod mainstream. Sfortunatament, f’competition policy – u allura hemmhekk tidħol l-idea ta’ state aidm, id-de minimis u l-affarijiet kollha li ssemmew qabel - ma hemmx rikonoxximent speċifiku tad-dimensjoni ta’ gżejjer. Hawnhekk qegħdin naraw diversi eżempji ta’ kif, pereżempju, il-fondi ta’ koeżjoni jirrikonoxxu speċifikament bżonnijiet u trattament speċjali għall-gżejjer f’ħafna dimensjonijiet, bħalma huma t-trasport, l-ekonomija diġitali, it-traffikar uman, il-business funding għall-innovazzjoni u l-edukazzjoni, għal turiżmu u għal tibdil fil-klima. Però dan it-tip ta’ rikonoxximent għall-istat speċifiku tal-gżejjer ma jestendix għall-politika tal-kompetizzjoni u state aid. 

Għalhekk qegħdin nissuġġerixxu l-bżonn ta’ din il-flessibbiltà fl-istate aid rules, sabiex ikollna dak li ssuġġeriet is-CPMR Islands’ Commission, li diġà talbet biex id-de minimis ceiling jiżdied minn €200,000 għal €500,000. Dan qed jiġi mitlub għaliex id-de minimis għandu rwol fundamentali fl-iżvilupp ta’ territorju. Veru li l-fondi għandhom rwol importantissimu, però hemm ċerti rwoli oħrajn li n-negozju biss jista’ jagħmilhom fit-territorju biex nikkreaw xogħol ġdid, innovazzjoni ġdida. Hemmhekk jidħol ir-rwol ta’ kif għandna bżonn inżidu d-de minimis, anke minħabba l-fatt li ħafna drabi fondi u skemi ma tkunx tista’ tużahom jekk id-de minimis fih innifsu ma jkunx ogħla, kif diġà semmiet l-Onor. Justyne Caruana. Il-Kummissjoni ġieli argumentat li m’għandniex bżonn din iż-żieda fid-de minimis limit għaliex in any case l-ammont ta’ €200,000 mhux qiegħed jintuża daqstant. Dan l-argument jinkwetani ftit għax qisek qed tgħid li fi żmien il-gwerra biex tara liema arjuplani huma l-iktar b’saħħithom u liema l-inqas b’saħħithom, tara biss dawk li ġew lura wara l-missjonijiet. Trid tara dawk li waqgħu. Trid tara dak in-negozju li minħabba dak id-de minimis ma seħħx, mhux tara biss in-negozju li qiegħed għaddej tajjeb bid-de minimis kif inhu llum. 

Għalhekk saret din l-opinion paper li ġiet sottomessa lill-INSULEUR, biex ikun hemm mekkaniżmu razzjonali ta’ kif nistgħu nżidu d-de minimis għal €500,000, ibbażat fuq numru ta’ punti. 

L-ewwel nett, irridu nagħtu ġustifikazzjoni teknika għall-figura. Għalfejn minn €200,000 qegħdin nitilgħu għal €500,000? Għalfejn mhux €700,000 jew €900,000? Dik nittrattawha f’din il-paper. Imbagħad irridu nitkellmu dwar framework ta’ implimentazzjoni ta’ din iż-żieda fi gżejjer. Qegħdin nargumentaw li dan il-framework irid japplika għal dak it-tip ta’ negozju fil-gżejjer li qiegħed konsistenti ħafna ma’ dak li l-gżejjer għandhom x’jikkontribwixxu lill-mudell ekonomiku Ewropew. Allura jridu jkunu negozji involuti fil-kreattività, fl-innovazzjoni, anke innovazzjoni għall-gżejjer stess, bħal turiżmu sostenibbli, enerġija nadifa, New-to-Island mobility u intrapriża soċjali. Dawn huma temi wesgħin ħafna, li fihom tista’ ddaħħal numru ta’ tipi ta’ attivitajiet, minn manifattura sa ekonomija diġitali. Però huwa importanti li kull min qiegħed jibbenefika minn dawn iż-żidiet fid-de minimis, ġej minn liema settur ġej, irid juri li qed jikkontribwixxi taħt waħda jew iktar minn dawk it-temi. B’hekk inkunu konsistenti. 

Però xi jfissru l-gżejjer għall-Unjoni Ewropea? Qegħdin nissuġġerixxu wkoll li għandu jkun hemm tapering ta’ dan l-ammont. L-ewwel €500,000 japplikaw għall-ewwel tliet snin, imbagħad ikollok €350,000, imbagħad ikollok €200,000 wara disa’ snin. Dan bażikament għal żewġ raġunijiet. L-ewwelnett biex noħolqu dak l-effett ta’ inċentiv, fis-sens li fil-bidu ngħinek ħafna, imbagħad f’idejk li tkun sostenibbli iktar tard. Hemm ukoll il-punt li ma nixtiqux li jkun hemm intrapriżi li konsistentement jieħdu €500,000 a skapitu ta’ intrapriżi oħrajn li forsi qed jibdew u għad iridu jiżviluppaw. Min-naħa l-oħra, huwa tajjeb li jekk kellek intrapriża li ħadet l-għajnuna u għamlet id-disa’ snin tagħha, imbagħad waslet biex terġa’ tinvesti mill-bidu, tkun tista’ terġa’ tibda dan iċ-ċiklu mill-ġdid. 

Hemm imbagħad il-kwestjoni ta’ separate business with the same ultimate beneficiary owners, u allura tidħol id-definizzjoni ta’ x’jikkostitwixxi undertaking. Hawnhekk is-suġġeriment huwa li jekk għandna intrapriżi differenti li qegħdin jikkontribwixxu lejn it-thematic areas li semmejna fil-bidu b’mod differenti, allura dawn għandhom jiġu kkonsidrati bħala undertakings differenti. Ekonomikament, mhumiex l-istess ħaġa. Jekk b’kumbinazzjoni qegħdin għand l-istess sidien, all well and good, imma l-punt huwa li dawn huma entitajiet separati f’dak li huwa kontribut ekonomiku. 

Qegħdin nissuġġerixxu wkoll li din iż-żieda fid-de minimis ma tkunx unlimited, ma tkunx mingħajr forma ta’ limitu. Dan biex ma mmorrux b’xi ħaġa li potenzjalment tista’ tiġi abbużata jew jaraw minn barra li qegħdin nipprovaw nieħdu xi vantaġġi li mhumiex ġustifikati. Hawnhekk qegħdin nissuġġerixxu li jkun hemm limitu ta’ baġit ta’ €5,000 għal kull abitant fil-gżejjer. B’hekk ma jistax ikun hemm gżejjer, għall-argument, li jgħixu fuqhom 100 ruħ biss, li jmorru jirreġistraw 5,000 kumpanija biex ikunu qegħdin jibbenefikaw minn din iż-żieda fid-de minimis. B’hekk niżguraw li verament hemm bażi ekonomika soda fuqiex tkun tista’ tipprovdi din l-għajnuna. 

Kif wasalna għal-limitu ta’ €500,000? Għamilna eżerċizzju ta’ analiżi statistika, fejn rajna d-data ppubblikata mill-Eurostat stess dwar regional statistics u ħadna fihom dawk il-pajjiżi li huma l-iktar relevanti f’dawk li huma differenzi bejn il-business performance fil-gżejjer u l-business performance fil-bqija tal-pajjiż. Bażikament sibna li l-iktar fattur importanti għan-negozji biex ikun hemm dan l-iżvilupp ekonomiku sostenibbli huwa d-differenza li hemm fl-operating costs kull sena bejn il-gżejjer u l-attivitajiet on the mainland, li hija ta’ madwar €300,000 fis-sena. Dan għan-negozji li qed jimpjegaw bejn 20 u 49 ħaddiem. Ħadna lilhom għaliex kemm jista’ jkun nixtiequ li permezz ta’ din iż-żieda fid-de minimis naraw li n-negozju micro jiggradwa għal stat ta’ negozju żgħir. B’din iż-żieda ma rridux nattiraw biss in-negozju micro, imma rridu li n-negozju micro jkun jista’ jiggradwa għal daqs ogħla. Għalhekk iffokajna fuq xi tfisser li tkun a micro small business in an island. Dik tfisser ammont ta’ madwar €300,000 fl-ispejjeż tal-operat fuq tliet snin. Minn hemmhekk ħriġna l-ġustifikazzjoni taż-żieda minn €200,000 għal €500,000 fid-de minimis framework. 

Bażikament, dawk huma l-kwestjonijiet kollha li kellna nittrattaw fuqhom. Għaldaqstant nemmnu li b’din il-proposta qegħdin noħorġu l-idea li d-de minimis limit jista’ jiżdied b’mod ġustifikabbli għaliex ibbażajna l-limitu fuq studju tal-ispejjeż tal-operat f’negozji fejn qabbilna gżejjer ma’ main islands. Qegħdin naħdmu wkoll b’mod li huwa mmirat; qegħdin ngħidu li biex jingħata dan il-vantaġġ irid ikollok negozju li qiegħed konsistentement jaħdem fuq dawk it-temi permezz tagħhom il-gżejjer jistgħu jikkontribwixxu għall-bqija tal-Unjoni Ewropea. Qegħdin naħdmu wkoll b’mod li huwa proporzjonat, għaliex qed ngħidu li hemm baġit massimu li gżira tista’ tirċievi skont il-popolazzjoni li hemm fuq dik il-gżira. Qegħdin ukoll nipprovaw nagħmlu skema u proposta effiċjenti primarjament permezz tat-tapering, jiġifieri li l-għajnuna li negozju jingħata fil-bidu ma tibqax konsistentement l-istess u ma jibqax dipendenti fuqha, imma jkun hemm tapering effect li se jkun qed jinċentiva lil dak in-negozju li għandu l-iktar potenzjal li jkun sostenibbli fil-gżejjer tagħna. 

Sinjura President, nikkonkludi l-preżentazzjoni tiegħi u nista’ nippreżentaha lill-Kumitat. Għalhekk qed nippreżenta: 

PowerPoint presentation intitolata “Enhancing the Contribution of Business on Islands to Economic Development: A Proposal for a Flexible Application of the De Minimis Amount within the State Aid Framework”.

IĊ-CHAIRPERSON: Grazzi. Dan huwa suġġett li ma tagħmlux b’mod spedit u jimmerita diskussjoni iktar profonda. Però minħabba xogħol ieħor fil-Plenarja, se jkollna naġġornaw il-laqgħa tal-Kumitat. Dr Cordina, jien nissuġġerixxi li jkollna laqgħa oħra fuq dan is-suġġett biex inkunu nistgħu nespandu dan l-argument. Sadanittant tkunu tistgħu tiddiskutu d-dokument li ġie ppreżentat sabiex imbagħad f’seduta oħra nkunu nistgħu napprofondixxu d-diskussjoni. 

Grazzi ħafna talli kontu magħna, u nirringrazzja wkoll lil dawk li kienu qed isegwuna. Il-Kumitat huwa aġġornat.

Fis-6.31 p.m. il-Kumitat aġġorna.

